
Non ëa, ripeto, quell’onô trionfale

D’ûn Tito, o d’ûn Scipion, o d’ûn Pompeo,

O d’ûn Cesare, o d’atro generale

Per aveî vinto ô popolo giudeo,

O Annibale o ûn re barbaro e brûtale,

Ciù meritôu, ciù nobile, ciù veo,

E ciù degno d’applausi e de coroña

Che ô trionfo de Colombo in Barçelloña.

Animi, sguardi e chêu, mentre ô passava,

Ean fissi in lê do popolo festoso,

In lê, che oltre ô consueto ô se mostrava

All’atto, a-ô passo e ä cea grande e maestoso

Fra ô cortezzo di Indien, chi ô seguitava,

Cortezzo assæ ristreito, ma glorioso;

Perchè da spâ non sanguinosa e trista,

Ma do so genio nobile conquista.

Da-i barcoîn, da-i poggiôli e da-e terasse,

Da-i teiti, da-i mûaggioîn di orti e de ville,

Da tûtti i gii de stradde e in tûtte e ciasse

Se veddeivan alzâse a mille a mille

I cappelli, e berrette, e moen e e brasse

Per salutâ ô gran Scrovitô di Antille,

E a ûn tempo dapertûtto se sentiva

Un crio continuo e ûnanime d’evviva!

Fra i vivi applausi e in mezo ä gioia sccetta

Che sûggerisce a-ô popolo e conseggia

Non zà l’adûlazion, nè l’etichetta,

Ma a veitæ, a gratitudine, a maveggia,

Colombo in breve co-a so squaddra eletta

E co-i so Indien ô l’arrivava ä reggia;

Là l’aspettavan co-i so cortigiani,

E co-i grandi do regno i duî sovrani.

